
Tjetig Sian djadi sengit kombali, dengen tida berpikir pandjang iagi lantas sadja ia berlompat naek ka atas itoe tembok kota, dan oleh kerna ia kwatir dibokong pada sabelonnja ia bisa berdiri dengen djedjak, sabegitoe lekas iapoenja kadoea kaki mengindjek tembok kota, lantas ia goenaken ilmoe hoei-yan-soe-tjo boeat lontjat ka saheiah kiri, sebab Boe Beng Hiap Kek berdiri di sabelah kanannja. Tjoema sadja itoe kakwatiran tida beralesan, sebab Boe Beng Hiap Kek tinggal adem dan memandang pada itoe kapala goendoel sembari bersenjoem sindir.

„Sekarang di atas ini tembok kota jang soenji, kita boleh mengoekoer masing-masing poenja kapandean,” kata Boe Beng Hiap Kek, „malah kaoe poenja kawan jang masih berada di bawah djoega, boleh soeroe ia naek boeat mengroeboetin padakoe, kerna kaloe tjoema kaoe sendiri sadja, akoe kwatir pada sabelonnja sapoeloeh djoeroesan, kaoe soeda djato melosot.”

Itoe omongan jang memandang enteng soeda membikin Tjeng Sian djadi sanget panas dan sengit, maka dengen berseroeh seperti goentoer kerasnja ia menjerang pada Boe Beng Hiap Kek denken goenaken tipoe tjeng-liong-tam djiauw, satoe tipoe dari ie-kin-keng, kaloe tangan kanan jang disodorken ka depan kena ditangkis, dengen lantas tangan kiri menjoesoel; tapi Boe Beng Hiap Kek berlaga seperti orang jang tida mengarti, boekannja ia berkelit, tapi menangkis sama iapoenja tangan kiri (sebab itoe waktoe Tjeng Sian sodorken tangan kanannja). Hal itoe soeda membikin Tjeng Sian djadi sanget girang, koelika dengen tjepet ia sodorken tangan kirinja ka djoeroesan dadanja iapoenja lawanan sembari menarik poelang iapoenja tangan kanan, ia kasi kerdja iapoenja ilmoe kapandean hek-see-tjhioe jang ia sanget andelin.

